
1.0. UTANGULIZI

Taarifa hii ni ya ufuatiliaji na tathmini ya maendeleo ya utekelezaji wa mradi. Mradi huu umetekelezwa na asasi ya Watu wenye Ulemavu wa Ngozi maarufu “Albino” ambayo inaitwa Tanzania Albino Society (TAS) Tawi la Lindi. Kimsingi, mradi huu umefadhiliwa na taasisi ya The Foundation for Civil Society ya Dar Es Salaam. Katika taarifa hii ambayo imekusanya na kufanya uchambuzi wa taarifa mbalimbali kutoka kwa walengwa na wadau wa mradi wa Kata 5 za; Msinjahili, Ndoro, Makonde, Ng’apa na Mingoyo zilizopo katika Halmashauri ya Manispaa ya Lindi. Kiujumla, ufuatiliaji ulifanyika katika kata zote 5 za mradi kwa kuwashirikisha walengwa na wadau wa mradi.

Taarifa hii inajaribu kubainisha maelezo kuhusu mradi wenyewe, matokeo yaliyotarajiwa na matokeo halisi yaliyofikiwa, shughuli zilizotekelezwa, mbinu zilizotumika katika ukusanyaji na uchambuzi wa taarifa za ufuatiliaji na tathmini ya maendeleo ya utekelezaji wa mradi, mafanikio, mapungufu na changamoto za utekelezaji wa mradi pamoja na mikakati ya kuimarisha mafanikio, kuboresha mapungufu na kukabiliana na changamoto zilizojitokeza katika hatua tofauti za utekelezaji wa mradi.

2.0. MAELEZO YA MRADI.

Mradi huu wa “Kujenga uwezo na uelewa kwa Watu Wenye Ulemavu wa Ngozi kuhusu Sera ya Taifa ya Maendeleo na Huduma kwa Watu wenye Ulemavu umetekelezwa na asasi ya Watu wenye Ulemavu wa Ngozi maarufu “Albino” ambayo inaitwa Tanzania Albino Society (TAS) Tawi la Lindi katika Kata 5 za; Msinjahili, Ndoro, Makonde, Ng’apa na Mingoyo zilizopo katika Halmashauri ya Manispaa ya Lindi. Mradi huu umefadhiliwa na taasisi ya The Foundation for Civil Society ya Dar Es Salaam kwa jumla ya gharama ya fedha za kitanzania zipatazo Shilingi Milioni Nne Laki Tisa Sitini na Tatu Elfu (TZS. 4,963,000/=) tu. Mradi huu umetekelezwa kwa muda wa miezi mitatu kuanzia Januari 1, 2011 hadi Machi 31, 2011. Walengwa wakuu wa mradi huu ni watu wenye ulemavu hususan wenye ulemavu wa ngozi maarufu “Albino” pamoja na viongozi wa kuchaguliwa ngazi ya Kata (Madiwani) na watendaji wa Serikali za Mitaa ngazi ya Kata, Vijiji na Mitaa kutoka katika kata za utekelezaji wa mradi.

3.0. MATOKEO YA MRADI YALIYOTARAJIWA NA MATOKEO HALISI.

Kimsingi matokeo yaliyotarajiwa ya mradi ukishatekelezwa ni haya yafuatayo:-

· Watu wenye ulemavu wa ngozi (albino) 36 kutoka kata 5 za Manispaa ya Lindi wamejengewa uwezo juu ya Sera ya Taifa ya Watu wenye Ulemavu.

· Watu wenye ulemavu wa ngozi (albino) 36 kutoka kata 5 za Manispaa ya Lindi wanatambua, kudai na kutetea haki zao za kimsingi za huduma na kimaendeleo.

· Kuimarika na kuboreka kwa ushiriki na ushirikishwaji wa watu wenye ulemavu katika michakato ya sera na maendeleo kwenye Mamlaka za Serikali za Mitaa.

· Kupungua kwa vitendo vya unyanyapaa kwa watu wenye ulemavu wa ngozi katika nyanja tofauti za kiuchumi, kijamii, kiutamaduni na kisiasa.

· Kuongezeka kwa uelewa wa jamii kuhusu haki za watu wenye ulemavu wakiwamo walemavu wa ngozi (albino).

· Kuimarika na kuboreka kwa ushirikiano kati ya Walemavu na viongozi wa Serikali za Mitaa ngazi ya Kata, Vijiji na Mitaa. 

Aidha, matokeo halisi ya mradi ambayo yamedhihirika ni pamoja na:-

· Watu wenye ulemavu wa ngozi (albino), madiwani na watendaji wa kata na mitaa kati ya 42 hadi 45 wameongezewa uelewa kuhusu Sera ya Taifa ya Watu wenye Ulemavu.

· Watu wenye ulemavu wa ngozi na mwingineo 36 wanatambua haki zao kwa mujibu wa Sera ya Taifa ya Maendeleo na Huduma kwa Watu wenye Ulemavu.

· Kuongezeka kwa uelewa wa jamii kuhusu haki za watu wenye ulemavu wakiwamo wenye ulemavu wa ngozi (albino).

4.0. SHUGHULI ZA MRADI ZILIZOTEKELEZWA

Mradi huu umehusisha utekelezaji wa shughuli mbalimbali katika kuleta mafanikio na mabadiliko chanya juu ya mtazamo potofu dhidi ya watu wenye ulemavu kwa:-

· Kufanya mafunzo ya siku 3 ya kujenga uwezo kwa watu wenye ulemavu wa ngozi 36 juu ya Sera ya Taifa ya Watu wenye Ulemavu katika Kata 5 za Wilaya ya Lindi.

· Kufanya ufuatiliaji shirikishi juu ya maendeleo ya utekelezaji wa mradi.

· Kufanya tathmini shirikishi wadau ya mwisho wa utekelezaji wa mradi.

· Kugharamia shughuli za kiutawala na uendeshaji wa mradi.

5.0. MBINU ZILIZOTUMIKA KATIKA UFUATILIAJI WA MRADI.

Katika kufanya ufuatiliaji shirikishi wa maendeleo ya utekelezaji wa mradi kwenye kata 5 za; Msinjahili, Ndoro, Makonde, Ng’apa na Mingoyo zilizopo katika Halmashauri ya Manispaa ya Lindi, watu wanne waligawanyika katika timu 2 zenye watu 2 kila moja. Timu ya kwanza ilitembelea na kukutana na walengwa na/au wadau wa mradi wa kata 2 za Ng’apa na Mingoyo wapatao nane (8) kwa idadi ya wanne kila kata. Timu ya pili ilikutana na walengwa na/au wadau wapatao 12 wa mradi kutoka kata 3 za; Makonde, Ndoro na Msinjahili kwa ajili ya kukusanya taarifa za ufuatiliaji wa maendeleo ya utekelezaji wa mradi. Taarifa zilikusanywa kwa kutumia madodoso pamoja mahojiano ya moja kwa moja. Taarifa zilizokusanywa zilifanyiwa uchambuzi wa kina na yakinifu na kuwezesha kuandaliwa kwa taarifa hii fupi ya ufuatiliaji wa maendeleo ya utekelezaji wa mradi. Baadhi ya mafanikio, mapungufu, changamoto na mikakati ya kuboresha mapungufu na kukabiliana na changamoto vimebainishwa hapa chini.

6.0. MAFANIKIO YA UTEKELEZAJI WA MRADI

· Watu wenye ulemavu wakiwamo wenye ulemavu wa ngozi wapata 36 wamepatiwa mafunzo kuhusu Sera ya Taifa ya Watu wenye Ulemavu.

· Viongozi wa Serikali za Mitaa ngazi ya Kata, Vijiji na Mitaa 10 wanatambua haki, wajibu na masuala ya watu wenye ulemavu.

· Watu wenye ulemavu wanaelimishana na kujengeana uwezo kuhusu haki na wajibu wao katika michakato ya ya sera na maendeleo.

· Watu wenye ulemavu wameanza kujitambua na kuimarisha mshikamano.

· Waandishi wa habari wanatambua haki na wajibu wa watu wenye ulemavu katika michakato ya sera na maendeleo na hivyo kuandika na kutangaza habari kuhusu watu wenye ulemavu.

· Watu wenye ulemavu wamewezeshwa kubadilishana habari na taarifa, ujuzi na uzoefu tofauti kuhusu haki na wajibu wao katika maendeleo na huduma zao za kiuchumi, kijamii, kisiasa na kiutamaduni.

· Jamii imeanza kutambua kwamba ulemavu si tatizo bali ni changamoto ambayo ni kutokana na mapenzi ya Mungu na kwamba yeyote huweza kuwa mlemavu siku na wakati wowote.

· Kuongezeka kwa utashi na uwezo wa kujiamini miongoni mwa watu wenye ulemavu kwamba wana uwezo wa kushiriki kikamilifu katika michakato ya sera na maendeleo endapo watapatiwa nafasi na fursa ya kufanya hivyo pengine vizuri zaidi ya watu wasio na ulemavu.

7.0. MAPUNGUFU KATIKA UTEKELEZAJI WA MRADI.

Licha ya mafanikio yaliyopatikana katika utekelezaji wa shughuli za mradi huu, kama ilivyo ada kwamba kila penye mafanikio hapakosi kuwepo na mapungufu ya hapa na pale. Baadhi ya mapungufu yaliyojiri katika utekelezaji wa mradi ni pamoja na haya yafuatayo:-

· Watu wenye ulemavu walio wengi kutowahi kupata nafasi ya kuhudhuria mafunzo mbalimbali hivyo kukosa uzoefu wa kutosha.

· Muda wa mafunzo yaani siku 3 kuwa mfupi ikilinganishwa na umuhimu wa watu wenye ulemavu kujengewa uwezo kuhusu sera ya taifa ya watu wenye ulemavu, maendeleo na huduma zao za msingi.

· Kukosekana kwa asasi nyingine zinazosaidia na kuwezesha walemavu katika nyanja tofauti za; kiuchumi, kijamii, kisiasa na kiutamaduni.

8.0. CHANGAMOTO ZA UTEKELEZAJI WA MRADI.

Katika utekelezaji wa mradi kuna changamoto mbalimbali ambazo zimejitokeza na kujiri. Baadhi ya changamoto hizo ni pamoja na zifuatazo:-

· Baadhi ya watu wenye ulemavu kushindwa kutumia vitini vya mafunzo vilivyotolewa kutokana na kuwa walemavu wasioona na kukosa vifaa maalumu vya kusomea.

· Kuendelea kuwepo kwa vitendo vya unyanyapaa dhidi ya watu wenye ulemavu.

· Baadhi ya watu wenye ulemavu kuwa na kiwango duni na/au kukosa kabisa elimu rasmi hali iliyopelekea ugumu katika kuwezesha na kufikisha ujumbe uliokusudiwa kwao

· Serikali kutowezesha kikamilifu huduma na maendeleo kwa watu wenye ulemavu.

· Baadhi ya watu wenye ulemavu kujinyanyapaa wenyewe kwa kuamini kwamba hawawezi kujishughulisha jambo ambalo si sahihi.

· Ongezeko kubwa la watu wenye ulemavu katika jamii zetu.

· Kucheleweshwa kwa utoaji wa fedha za ruzuku ya kutekelezea mradi husika.

·  Mtazamo hasi wa jamii kuhusu haki na wajibu wa watu wenye ulemavu katika michakato ya sera na maendeleo.
9.0. MIKAKATI YA KUBORESHA MAPUNGUFU NA KUKABILIANA NA CHANGAMOTO.

Kama ilivyo ada kila penye mafanikio ya jambo lolote basi huenda sambamba na kuwepo kwa mapungufu na changamoto mbalimbali. Ikiwa ndivyo kunakuwa na haja na umuhimu wa kuibua mikakati ya kuhakikisha mafanikio yaliyopatikana yataimarishwa na kuendelezwa, mapungufu kufanyiwa maboresho na changamoto ziizopo kutafutiwa mbinu za utatuzi. Baadhi ya mafanikio yanayopaswa kuendelezwa, mapungufu kuboreshwa na changamoto kutatuliwa ni pamoja na:-

1. MAFANIKIO

	NA
	MAFANIKIO YA MRADI
	MIKAKATI UENDELEVU

	1
	Watu wenye ulemavu wakiwamo wenye ulemavu wa ngozi wapatao 36 wamepatiwa mafunzo kuhusu Sera ya Taifa ya Watu wenye Ulemavu.


	Watu wenye ulemavu kuendelea kujengeana uwezo wenyewe na jamii kiujumla kuhusu Sera ya Taifa ya Watu wenye Ulemavu.

	2
	Viongozi wa Serikali za Mitaa ngazi ya Kata, Vijiji na Mitaa wameanza kutambua haki na masuala ya watu wenye ulemavu kwa maendeleo yao.


	Kushirikisha viongozi wa Serikali za Mitaa katika masuala mbalimbali yanayohusu wajibu na haki za watu wenye ulemavu katika maendeleo.

	3
	Watu wenye ulemavu kuanza kuelimishana na kujengeana uwezo kuhusu haki na wajibu wao katika michakato ya maendeleo.


	Watu wenye ulemavu kuwezeshwa kujengeana uwezo wenyewe kuhusu masuala ya haki na wajibu wao katika maendeleo.

	4
	Watu wenye ulemavu wameanza kujitambua na kuimarisha mshikamano.


	Kuwezesha watu wenye ulemavu kupata taarifa na habari zaidi kuhusu haki na wajibu wao katika maendeleo.

	5
	Watu wenye ulemavu wamewezeshwa kubadilishana habari na taarifa, ujuzi na uzoefu tofauti kuhusu haki na wajibu wao katika maendeleo na huduma zao za kiuchumi, kijamii, kisiasa na kiutamaduni.


	Kuwezesha watu wenye ulemavu kubadilishana habari na taarifa, ujuzi na uzoefu tofauti kuhusu maendeleo na huduma za kiuchumi, kijamii, kisiasa na kiutamaduni.



	6
	Jamii imeanza kutambua kwamba ulemavu si tatizo bali ni changamoto ambayo ni kutokana na mapenzi ya Mungu na kwamba yeyote huweza kuwa mlemavu siku na wakati wowpte.


	Kuendeleza na kuimarisha jitihada na kuelimisha na kuhamasisha jamii kutambua, kuzingatia na kulinda haki za binadamu ikiwamo za watu wenye ulemavu.

	7
	Kuongezeka kwa utashi na uwezo wa kujiamini miongoni mwa watu wenye ulemavu kwamba wana uwezo wa kushiriki kikamilifu katika michakato ya maendeleo endapo watapatiwa nafasi na fursa ya kufanya hivyo pengine vizuri zaidi ya watu wasio na ulemavu.


	Kuwajenga watu wenye ulemavu kisaikolojia kwamba wana uwezo mkubwa na kwamba ni vyema na haki wakapatiwa nafasi na fursa ya kushiriki katika michakato ya maendeleo.


2. MAPUNGUFU

	NA
	MAPUNGUFU YA MRADI
	MIKAKATI MABORESHO

	1
	Watu wenye ulemavu walio wengi kutowahi kupata nafasi ya kuhudhuria mafunzo mbalimbali hivyo kukosa uzoefu wa kutosha.


	Kuwawezesha watu wenye ulemavu kupata na kuhudhuria mafunzo mbalimbali mara kwa mara ndani na nje ya Lindi.

	2
	Muda wa mafunzo yaani siku 3 kuwa mfupi ikilinganishwa na umuhimu wa watu wenye ulemavu kujengewa uwezo kuhusu sera ya taifa ya watu wenye ulemavu, maendeleo na huduma zao za msingi.


	Watu wenye ulemavu waliojengewa uwezo na uelewa juu ya Sera ya Taifa ya Watu wenye Ulemavu kupatiwa nafasi na fursa ya kujifunza zaidi kuhusu Sera, Sheria na Mikataba ya Kitaifa, Kikanda na Kimataifa ya Haki za Binadamu zikiwamo za watu wenye ulemavu. 

	3
	Kukosekana kwa asasi nyingine zinazosaidia na kuwezesha walemavu katika nyanja tofauti za; kiuchumi, kijamii, kisiasa na kiutamaduni.


	Kuhamasisha na kushawishi asasi mbalimbali za ndani na nje ya Lindi kujitolea kujengea uwezo watu wenye ulemavu katika nyanja tofauti.


3. CHANGAMOTO.

	NA
	CHANGAMOTO ZA MRADI
	MBINU ZA UTATUZI

	1
	Baadhi ya watu wenye ulemavu kushindwa kutumia vitini vya mafunzo vilivyotolewa kutokana na kuwa walemavu wasioona na kukusa vifaa maalumu vya kusomea.


	Kutumika kwa mbinu shirikishi za kujifunza kama vile; majadiliano katika vikundi na kuwasilisha majadiliano.

	2
	Kuendelea kuwepo kwa vitendo vya unyanyapaa dhidi ya watu wenye ulemavu.


	Kuendelea kuelimisha na kuhamasisha jamii kuhusu haki za binadamu na za watu wenye ulemavu.

	3
	Baadhi ya watu wenye ulemavu kuwa na kiwango duni au kukosa kabisa elimu rasmi hali iliyopelekea ugumu katika kuwezesha na kufikisha ujumbe uliokusudiwa kwao
	Mbinu shrikishi za uwezeshaji kuwa zinatumika kila inapobidi kwa ajili ya kuhakikisha kwamba kila mshiriki anapata uelewa wa kutosha.

	4
	Serikali kutowezesha kikamilifu huduma na maendeleo kwa watu wenye ulemavu.


	Kuendelea kuhimiza Serikali katika ngazi tofauti utenga bajeti kwa ajili ya huduma na maendeleo kwa watu wenye ulemavu.

	5
	Baadhi ya watu wenye ulemavu kujinyanyapaa wenyewe kwa kuamini kwamba hawawezi kujishughulisha jambo ambalo si sahihi.


	Kuendeleza jitihada za kuelimisha jwatu wenye ulemavu ili wajitambue na kujiamini kwamba wana uwezo wa kushiriki katika michakato ya maendeleo sawa na watu wasio na ulemavu.

	6
	Ongezeko kubwa la watu wenye ulemavu katika jamii zetu.


	Kuelimisha jamii kutambua namna na mbinu za kupunguza ulemavu usio wa lazima.

	7
	Kucheleweshwa kwa utoaji wa fedha za ruzuku ya kutekelezea mradi husika.


	Kuendelea kutekeleza mradi sawa na mpango wa utekelezaji uliondaliwa na baada ya kupitiwa na kuboreshwa ili uendane na wakati uliopo.


10.0. HITIMISHO
Kimsingi, mradi huu umetekelezwa kwa mafanikio makubwa kutokana na ukweli kwamba hapo awali haijawahi kutokea kutekelezwa mradi kama huu kwa watu wenye ulemavu wakiwamo wa ngozi (Albino) katika Mkoa wa Lindi. Kwa mantiki hiyo mradi huu umeamsha ari na hamasa ya jamii katika kutambua na kuzingatia haki na wajibu wa watu wenye ulemavu katika michakato mbalimbali ya sera na maendeleo. Ni matumaini na matarajio kwamba mradi huu hautakuwa mwisho wa jitihada za kujenga na kuongeza uwezo na uelewa wa watu wenye ulemavu katika nyanja mbalimbali za  kisera na kimaendeleo. 

